
Nafarroako Alderdi Sozialista talde parlamentarioko eledun Ramón Alzórriz Goñik, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. Mozioaren bidez, Nafarroako Gobernua premiatzen da konektibitate publikoaren aldeko apustua egiten jarrai dezan erreferentziako zentroetan.  Unibertsitateko, Berrikuntzako eta Eraldaketa Digitaleko Departamentuak eginen du mozioaren jarraipena. 
Zioen azalpena. 
Gaur egun, banda zabalaren bidezko konektibitate-zerbitzuetarako sarbidea funtsezkoa da lurralde bateko biztanleen garapen sozial eta ekonomikorako, bai eta enpresa-sarearen nahiz administrazio publikoen garapenerako ere. Sektore guztiak digitalizatu direnez eta aisia-zerbitzu digitalak hazi direnez, herritarrentzat oinarri-oinarrizkoa da banda zabala baliatu ahal izatea. 
Hori dela-eta, Nafarroako Gobernuak Nafarroako Banda Zabalaren lehen eta bigarren planak taxutu zituen; azken lau urteotako lanari segida ematen diote, eta giltzarri dira Nafarroako 2030erako Estrategia Digitalean ezarritako helburuak lortzeko, lortuz gero ahalbidetuko dutenak sarbide digitalaren arloan dagoen lurralde-arrakala desagertzea egungo sarearen kapilaritatea hobetzeari esker, 2030ean segundoko giga bateko konexioa eskaini ahal izanen baita foru erkidegoko pertsona eta enpresa guztiei. 
Nafarroako Gobernuaren estrategiak lau ardatz ditu: lurraldearen egituraketa, herritarrak, administrazio publikoa eta enpresa-sarea. Halatan, apustua da 1.000 biztanletik gorako herrietako biztanleen % 100 egon ahal izatea banda zabal ultralasterrera konektatzeko modua, eta 200dik 1.000 biztanlera bitartekoek banda zabal ultralasterreko sarbide-sareen estaldura izatea, gutxienez ere 100 megakoa, eta Nafarroa osoak izatea banda zabaleko sarbide-sareen estaldura, gutxienez ere 30 megakoa. 
Orobat lortu nahi da industrialdeek eta parke teknologikoek banda zabal lasterrerako sarbidea izatea (gutxienez ere 30 Mbps), eta % 90ek banda zabal ultralasterrerakoa (gutxienez ere 100 Mbps). Gainera, erkidegoan interes turistikoa duten herri edo toki guztiek banda zabal azkarreko sareetarako konektibitatea, gutxienez ere 30 megakoa, izatea lortu nahi da, eta zentro teknologiko guztiek banda zabal ultralasterrekorako sarbidea izatea ere. 
Eta Administrazio Publikoari dagokionez, apustua da egoitzek gutxienez ere 30 megako konektibitatea izatea 2024an. 
Hori guztia gorabehera, ahalegina egiten jarraitu beharra dago, Banda Zabalaren II. Planean eta Nafarroako 2030eko Estrategia Digitalean ezarritako helburua lortzeko eta, bereziki, azpimarra berariaz jarri behar da  ereferentziako zentro publikoetan, horiek baitira  oinarrizko zerbitzu asistentzial eta sozialetara sartzea ahalbidetzen dutenak; esaterako, ospitaleak, osasun etxeak, ikastetxeak eta prestakuntza-zentroak –liburutegiak barne– eta zerbitzu publikoak ematen dituzten beste zentro batzuk –asistentzialak, sozialak edo berdintasunekoak–, bai eta I+G zentro publikoak ere. 
Azaldutako guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du: 
1. Nafarroako Parlamentuak Nafarroako Gobernua premiatzen du konektibitate publikoaren aldeko apustua egiten jarrai dezan erreferentziako zentroetan. 
2. Nafarroako Parlamentuak Nafarroako Gobernua premiatzen du foru erkidegoak erreferentziako eskualde izaten jarrai dezan banda zabal ultralasterreko konexioari dagokionez. 

